
DISKUSSJONI DWAR IL-MONETARY POLICY TAL-BANK ĊENTRALI (Kont.)

  THE CHAIRMAN (Onor. Charles Mangion):  Nagħtu bidu għal din it-tieni laqgħa tal-Kumitat fejn qegħdin niddiskutu l-politika monetarja tal-Bank Ċentrali u nitlob lill-Gvernatur tal-Bank Ċentrali flimkien ma’ xi uffiċjali oħra sabiex jersqu fuq il-mejda magħna.

Is-Sur  Michael C. Bonello u s-Sur Renè Saliba  ħadu posthom madwar il-mejda.

  THE CHAIRMAN:  Sur Bonello, il-ġimgħa l-oħra tajtna spjegazzjoni fuq il-kwestjoni tal-money in circulation u l-implikazzjonijiet marbuta ma’ dan.  Jien xtaqt, jekk huwa  possibbli, li l-bank jagħtina informazzjoni dwar x'kien l-impatt fuq il-bank ċentrali ta’ pajjiżi oħra żgħar bħalna meta huma addottaw il-munita Euro.  Ovvjament jekk m'għandekx l-informazzjoni in hand tkun tista’ tibgħathielna at a later stage.

Ħaġa oħra li xtaqt nistaqsi hija dwar dak li hemm f'paġna 14 tal-paper li ppreżentajtilna fl-aħħar laqgħa fejn hemm imniżżel hekk:

"The bank remains concerned about the current account deficit, relatively high inflation and indications that consumption is being financed by bank credit."

Tista' tagħti spjegazzjoni dwar il-concern tal-bank u kif din timpatta fuq id-deċiżjonijiet monetarji li jieħu l-bank?  

  IS-SUR MICHAEL C. BONELLO (Gvernatur tal-Bank Ċentrali):  Grazzi, Mr Chairman.  L-ewwelnett xtaqt nintroduċi lil sħabi li qegħdin preżenti hawnhekk miegħi.  Hawn is-Sur DeMarco li huwa d-direttur tad-diviżjoni ta' l-ekonomija u ta' l-external relations, is-Sur Huber li huwa d-direttur tad-diviżjoni tal-finanzi u l-banek u s-Sur Saliba li huwa d-direttur tad-diviżjoni tas-swieq finanzjarji.  Dawn huma tliet suġġetti li għandhom relazzjoni mill-qrib jew inqas mill-qrib mas-suġġett li qegħdin nitkellmu fuqu.

Rigward l-informazzjoni msemmija fil-bidu nista’ ngħid li aħna ċertament nistgħu nfornuha, pero` irrid nagħmel premessa u nerġa' nsemmi dak li għedt fl-aħħar laqgħa, jiġifieri li l-esperjenza tal-pajjiżi l-oħra m'hijiex neċessarjament rilevanti jew tista' tiġi meħuda bħala predictor ta' dak li jista' jiġri għax il-mekkaniżmu qed jiġi rivedut u għax is-sitwazzjoni tagħhom hija differenti mis-sitwazzjoni tagħna.  Din hija a matter of historical record u hemm ħafna fatturi li se jintervjenu in the meantime  u li jistgħu jbiddlu ħafna s-sitwazzjoni.    

Rigward l-istatement li kkwotajt, Mr Chairman, nista’ ngħid li kif jidher mill-istqarrijiet għall-istampa li aħna noħorġu wara kull laqgħa tal-kunsill konsultattiv tal-politika monetarja, dan l-aħħar dawn kienu qegħdin ikunu temi pjuttost rikorrenti u huma marbutin intrinsikament ma' dak li spjegajt jien l-aħħar darba dwar x'inhuma l-objettivi tal-politika monetarja ta' Malta in vista tal-fatt li aħna għandna regime tal-kambju fiss u qegħdin noperaw allura f'dak il-kuntest li jillimitana ħafna u fil-kuntest ta' ekonomija żgħira u miftuħa.  

L-iżbilanċ fuq il-kontijiet tagħna ma' barra naturalment għandu jirrifletti ħafna dak li jkun qed jiġri fl-ekonomija, jiġifieri li nirċievu jew naqilgħu aktar minn barra milli nonfqu jew nibagħtu barra jekk ikun pożittiv filwaqt li jekk ikun negattiv ifisser li aktar qegħdin nibagħtu flus barra jew nixtru affarijiet minn barra milli qegħdin indaħħlu.  Mela dak huwa element importanti ħafna li jista' jimpatta fuq ir-riżervi tal-pajjiż u fl-aħħar laqgħa jien spjegajt kif ir-riżervi tal-pajjiż huma allura l-indikatur prinċipali tagħna ta' kif sejra l-ekonomija.  Naturalment spjegajt ukoll li mbagħad aħna niddiżagregaw il-fatturi li jkunu qed jimpattaw fuq ir-riżervi għax ikun hemm fatturi li huma speċjali jew ta' darba li allura wieħed ma jistax jaqra wisq fihom għax ikunu fatturi speċjali, pero` meta mbagħad wieħed ineżża' dik il-figura u jara x'hemm taħtha jipprova jara x'inhuma l-fatturi li jkunu qegħdin jimpattaw fuq ir-riżervi.

Ir-relazzjoni tagħna ma' barra huwa kejl importanti għalina biex inkunu nistgħu nieħdu sensazzjoni ta' x'qed jiġri u wkoll hemmhekk inħarsu lejn il-komponenti, pero` bħala regola wieħed irid jgħid li l-current account deficit, jiġifieri l-iżbilanċ qawwi fil-kont kurrenti, jista' jkun sinjal ta' ekonomija li qiegħda żbilanċjata.  Qed ngħid "jista' jkun" għax għandek ċirkostanzi partikolari.  Per eżempju, pajjiż li qed jiżviluppa tradizzjonalment ikollu żbilanċ fil-kont kurrenti għaliex ikun qiegħed jimporta ħafna  bżonnijiet biex hu mbagħad jinvesti.  Allura dak l-investiment għada pitgħada jagħtih return ta' income li allura mbagħad jibda jidħol ukoll fil-current account bħala dħul, pero` ikollok perijodu meta l-investiment li jkun dieħel ikun kbir u allura jkollok żbilanċ qawwi.  Mela allura wieħed ma jistax iħares lejn il-figura li toħroġ fl-aħħar - id-deficit - u jiġġudika x'qed jiġri imma jrid jara x'inhuma l-komponenti.  

Hawn Malta f'dawn l-aħħar snin għexna f'sitwazzjoni tista' tgħid endemika ta' żbilanċ fil-kont kurrenti tagħna. In-natura ta' l-ekonomija tagħna hi li aħna nixtru l-bżonnijiet tagħna kollha minn barra u kien qed ikollna dan l-investiment dieħel fil-pajjiż u allura bilfors ried ikollna żbilanċ, pero` l-kwestjoni hi kemm hu kbir l-iżbilanċ u kemm hu sostenibbli.  

Dan l-aħħar rajna l-importazzjoni taż-żejt tiżdied ħafna - m'għandix f'moħħi bħalissa l-ammont taż-żieda f'termini ta' miljuni – liema żieda allura tmur fuq l-iżbilanċ tal-kont kurrenti.  Mill-iżbilanċ li kellna s-sena l-oħra ta' madwar 10%, madwar erba’ punti perċentwali kienu ġejjin minħabba li għola l-prezz taż-żejt. Allura dak huwa fattur li laqatna u ma jirriflettix il-kompetittivita` tagħna u kemm l-ekonomija tagħna kapaċi tiġġenera jew le flus barranin; huwa sempliċement fatt li ntlaqatna minn dan ix-xokk.  Pero` meta tneżża’ l-current account deficit minn dawn il-fatturi kollha, jibqa' il-fatt li wieħed ikun jixtieq jara deficit iċken minn dak li hu.  

Tajjeb ngħidu wkoll li wieħed lanqas jista’ jiġbed il-konklużjonijiet kollha mill-iżbilanċ fuq il-kont kurrenti waħdu għaliex jekk kemm-il darba dan l-iżbilanċ ikun finanzjabbli u ffinanzjat fil-fatt fuq bażi sostenibbli, kif fil-fatt hija l-esperjenza tagħna f'Malta, allura inti hemmhekk m'intix skopert.  Jiġifieri l-flus żejda li qed toħroġ jew tinvesti biex tixtri l-ħteġijiet tiegħek minn barra, xorta qed iġġibhom mod ieħor fil-capital account, deħlin fil-pajjiż taħt forma ta' kapital, sew taħt forma ta' investiment dirett barrani u sew taħt forma ta' investiment fuq in-natura ta' portfolio flows.  Allura hemmhekk dak l-iżbilanċ tkun paċejtu u tkun tista' tiġġudika fl-aħħar mill-aħħar jekk hux qed jiġri dan miċ-ċaqliq fir-riżervi.  Meta r-riżervi jiżdiedu, minkejja li jkollok żbilanċ fuq il-kont kurrenti allura inti taf li qed tiffinanzjah u m'għandekx xi problema serja.  Fuq fuq dik hija l-kwestjoni tad-deficit.

Kif għedna l-aħħar darba, l-objettiv prinċipali tal-bank ċentrali hu li jżomm l-istabilita` fil-prezzijiet.  Kif diġa` spjegajt, aħna hawn Malta dan nagħmluh permezz ta' l-użu ta' rata tal-kambju fissa marbuta mal-muniti ta' pajjiżi li jsegwu politika ta' inflazzjoni baxxa ħafna.  Eventwalment meta nidħlu fiż-żona ta' l-Euro, dan ikun japplika wkoll għaliex il-Bank Ċentrali Ewropew għandu bħala missjoni unika tiegħu li jżomm kemm jista' jkun l-inflazzjoni baxxa, qrib it-2%.  Mela allura aħna qegħdin, konna u nibqgħu anke fil-futur marbutin ma' żona ta' inflazzjoni baxxa.  Peress li aħna nimpurtaw il-biċċa 'l kbira ta' l-oġġetti tagħna minn barra, inkunu qed nimpurtaw inflazzjoni baxxa minn barra.  Meta mbagħad nistudjaw minn fejn ġejja l-inflazzjoni naraw li dik ġenerata domestikament hija għolja u għax l-oħra ma nistgħux nikkontrollawha aħna għax ir-rata tal-kambju hi kif inhi u tippermettilna li nimpurtaw inflazzjoni mill-inqas minn barra.  U rridu noqogħdu attenti ħafna għall-element lokali għax jista' jkun li hemmhekk għandna pressjonijiet fuq il-prezzijiet li ġejjin mis-suq lokali.   Skond il-harmonized index of consumer prices, li huwa r-reference li jużaw għall-iskopijiet tal-kriterju ta' Maastricht, ir-rata li kellna kienet ta’ madwar 2.6%, li hija preċiż il-livell permissibbli ta' dan il-kriterju.  Pero` huwa fl-interess tagħna li kemm jista' jkun inżommu l-inflazzjoni baxxa u għalhekk il-bank għandu interess, kif spjegajt l-aħħar darba, li jekk jara li hemm konsum qawwi lokali li huwa kkonċentrat fuq oġġetti ta' importazzjoni - li huwa l-każ ħafna drabi fil-każ tagħna - u li qed jiġi ffinanzjat mill-kreditu bankarju, jintervjeni b'xi mod biex jiskoraġġixxi l-infieq żejjed u jinkoraġġixxi t-tifdil.  Pero` politika monetarja weħidha m'hijiex omnipotenti, ma tistax tilħaq l-għanijiet kollha u allura trid tkun mgħejjuna minn politika fiskali u politika strutturali għaqlin li jkunu wkoll qegħdin jippruvaw iwasslu għall-istess riżultat.

  THE CHAIRMAN:  Nirringrazzjak, Sur Bonello.  Milli stajt nifhem, il-concern tiegħek fuq il-current account deficit donnu ġej minħabba l-fatt li dan huwa xprunat mill-konsum iktar mill-investiment għax jekk fhmitek sew, jekk dawn ikunu għal skopijiet ta' investiment allura ċertament they are going to be paid in due course.  

Xtaqt nistaqsik ukoll jekk taħsibx li r-relatively high inflation hijiex ikkaġunata mil-local elements jew inkella hijiex importata meta r-rata ta' inflazzjoni tal-pajjiżi tal-Euro zone u tal-pajjiżi ta' l-Unjoni Ewropea hija relattivament baxxa.  Fil-fatt qegħdin ngħidu li l-konsum huwa koffinanzjat by bank credit.  X'kienet allura r-raġuni li matul dawn l-aħħar snin il-bank adotta politika li permezz tagħha żamm ir-rati ta' l-imgħax relattivament baxxi għalkemm forsi ftit iktar għoljin mill-medja Ewropea?  

  IS-SUR MICHAEL C. BONELLO:  Il-fenomenu li qed nitkellmu fuqu ta' konsum iffinanzjat mill-kreditu bankarju huwa pjuttost riċenti.  Konna għamilna żmien meta l-kreditu bankarju ma kienx qiegħed jiżdied tista' tgħid lanqas fuq livell ta' self personali.  Kien għan-nofs ta' l-2004 li bdejna naraw dan il-fenomenu li apparti s-self għax-xiri tad-djar - li dejjem kien għaddej u kien qawwi -  beda jitfaċċa fenomenu ġdid assoċjat anke maż-żieda fil-prezzijiet tal-proprjeta` fejn il-banek, fuq il-premessa li l-valur tal-proprjeta` tagħhom issa għola u allura hemm dak imsejjaħ il-wealth effect, bdew iħajru lin-nies jissellfu l-flus biex jagħmlu titjib fid-dar, jew jixtru affarijiet ġodda, jew anke jsiefru jew jixtru karozza ġdida. U dak huwa l-element li jibda jinkwetak.  Is-self għall-proprjeta` waħdu m'huwiex daqstant inkwetanti pero` meta bdejna naraw dan il-fenomenu ħadna d-deċiżjoni - f'April 2005 - li ngħollu r-rata.  Fl-istqarrija tagħna għedna x'naħsbu li jistgħu jkunu l-effetti possibbli tad-deċiżjoni tagħna jew ta' deċiżjoni li ċċaqlaq jew anke li ma ċċaqlaqx.  Apparti hekk kellna emorraġija tar-riżervi minħabba li fl-aħħar ta’ l-2004 u bidu ta’ l-2005 kien hawn diskors fuq l-iżvalutazzjoni tal-lira u f'temp ta' tmien xhur il-bank tilef Lm114 miljun jew thereabouts, kemm minħabba dan il-fattur u anke minħabba li kien hawn dan is-self qawwi personali fuq importazzjoni u rajna l-figuri ta' l-importazzjoni jitilgħu.  Hemmhekk il-bank ħass li kellna nibagħtu sinjal li kien ikun tajjeb kieku n-nies jaħsbuha darbtejn qabel ma jiddejnu iktar speċjalment fuq affarijiet ta' konsum, għax li inti tinvesti f'xi ħaġa li se tibqagħlek hija ħaġa imma li tinvesti biex tmur tliet ġimgħat barra u meta tiġi lura ma jibqagħlek xejn hija ħaġa oħra.  Ma’ dan wieħed irid iqis ukoll il-fattur li llum il-konsumatur mhux qed ifaddal daqskemm kien ifaddal qabel għax illum hawn il-kultura li ma ġġemmax u allura dak, mill-punto di vista tagħna ma kienx tajjeb. 

Mit-total ta' 2.9% inflazzjoni f'Diċembru li għadda, 2.7% nikkalkulaw li kienet importata.  Għalkemm l-element lokali huwa żgħir xorta waħda wieħed irid jieħu l-miżuri kollha li jista' sabiex jassigura li jkun hawn il-kompetizzjoni.  Fl-istqarrijiet tagħna kemm-il darba semmejna l-importanza li jkun hawn kompetizzjoni vera fis-suq għalkemm nafu li dan m’huwiex faċli għax is-suq tagħna huwa żgħir u għalkemm inti tieħu impressjoni li hawn għażla kbira fil-ħwienet, meta mbagħad tmur tfittex issib li tali oġġett jimportawh tlieta min-nies, ieħor erbgħa u ieħor tnejn, u allura m'għandekx kompetizzjoni tajba u qawwija daqskemm wieħed ikollu f'suq ikbar.

  THE CHAIRMAN:  Sur Bonello, aktar kmieni int għamilt riferenza għas-self li qed ikun hemm mill-banek biex tinxtara l-proprjeta`.  Kif mexa matul dawn l-aħħar tliet snin il-credit għall-investiment fil-manifattura u fit-turiżmu?

  IS-SUR MICHAEL C. BONELLO:  Hemmhekk huwa daqsxejn diffiċli li wieħed jiġbed konklużjonijiet ċari, għal numru ta' raġunijiet.  L-ewwelnett kien għaddej eżerċizzju fil-banek – eżami li rrid ngħid li kien hemm bżonnu  - dwar self li kellhom fuq il-kotba tagħhom.  Il-banek daħlu f'dan is-seklu l-ġdid – issa qed niġġeneralizza ftit - b’element importanti fit-total ta’ self outstanding li kien ġej mill-passat, ma kienx qed jiġi serviced, kien pjuttost dubbjuż jekk qatt huwiex se jitħallas u għalhekk il-banek tagħna bdew b’dan l-eżerċizzju  - f'każ minnhom għax kienet saret il-privatizzazzjoni u allura kien proċess normali ta' dan l-eżami – fejn naddfu l-kotba tagħhom u bdew inaqqsu u jaqtgħu minn fuq il-kotba ċertu self li kien jidher li mhux se jitħallas.  

Kellek ukoll proċess ieħor ta' modernizzazzjoni u updating ta' l-istatistika finanzjarja tal-pajjiż fejn bdew jiġu addottati standards internazzjonali aktar moderni u l-banek stess, meta bdew inaddfu l-figuri, skoprew li kien hemm numru ta' self li kien misklassifikat.  Allura aħna bħala analisti ġejna f'pożizzjoni fejn ma stajniex ngħidu biċ-ċert x’kienu t-tendenzi għax kien jiġi xahar fejn, per eżempju, konna nirċievu l-figuri mingħand il-banek u nsibu bidla kbira minn xhur ta’ qabel u naħsbu li kienet xi bidla għax veru kien hemm xi ċaċliq ta' self ġdid imbagħad niskopru li dan kien minħabba re-classification jew xi fattur ieħor bħal dan.  Dan ħarbat xi ftit il-kontinwita` ta' l-istatistika, pero` llum nista’ ngħid li l-kwalita` ta' l-istatistika li għandna fuq is-self bankarju tranġat ħafna u nispera li minn issa 'l quddiem it-tendenzi nkunu nistgħu naqrawhom b'aktar ċertezza.

Fil-każ tal-manifattura li ġara hwua li hemm riflessjoni tal-fatt li dan is-settur qiegħed jonqos bħala importanza fil-prodott gross domestiku tagħna.  Din hija tendenza li ilha ġejja madwar tmien snin jekk mhux aktar, u hija karetteristika ta' pajjiż li qed jiżviluppa fejn is-servizzi jibdew isiru iktar importanti.  Ma rridux ninsew ukoll li s-settur tal-manifattura tagħna huwa ddominat ħafna minn ditta waħda li hija ditta globali u ma toperax bħal industrija żgħira lokali Maltija fejn tiddependi fuq il-flus tal-bank biex taħdem.  Dawn għandhom global treasury management tagħhom u l-flus li jkollhom bżonn biex iħallsu l-ispejjeż lokali tagħhom jiġu minn barra u għalhekk ma tantx jiddependu fuq il-faċilitajiet tal-banek.  Allura għad-daqs tas-settur u għad-daqs ta' din l-industrija d-dipendenza tagħha fuq is-settur bankarju hija żgħira ħafna relattivament.  Barra minn hekk, dan l-aħħar huma biddlu xi ftit il-mod kif joperaw li again, kellha effett fuq dak li qed ngħid jien.  

Fil-każ tat-turiżmu kien hemm il-kwestjoni tar-re-classification għax issa hemm settur ieħor, ir-real estate renting and business activities, li sar jagħmel parti mis-settur turistiku u allura hemmhekk il-figura tas-self lit-turiżmu nbidlet xi ftit.  Jekk inħarsu lejn l-aħħar figuri li għandna naraw li s-self lill-manifattura, year on year qed jikber b'rata ta' kważi 11% fis-sena.  Nista’ ngħid li fl-istess perijodu s-self fit-turiżmu kien kważi 3% inqas, is-self fil-kostruzzjoni kien qed jiżdied, is-self għax-xiri tad-djar żdied ukoll u l-consumer credit kien kważi 14% aktar.

  THE CHAIRMAN:  Il-fatt li qed jikber is-settur tas-servizzi jiġi rifless billi jkun hemm credit bankarju f'dan l-istess settur?  

  IS-SUR MICHAEL C. BONELLO:  Dak li qed ngħid jien tar-real estate, renting and business activities jiġbor fih ħafna attivitajiet terzjarji wkoll.  Kif għedna dak juri tkabbir ta' 55% fuq is-sena l-oħra, jiġifieri għalkemm fuq bażi żgħira pero` hemm żieda qawwija li tiġi riflessa wkoll.  Ma ninsewx ukoll li parti minn dawn is-servizzi huma finanzjarji u t-tip ta' attivita` ma tirrikjedix overdraft facilities qawwijin jew xi loans kbar kif kien ikun tipiku ta' industrija tal-manifattura.  In-natura tax-xogħol hija differenti u ma tirrikjedix dak l-appoġġ qawwi tal-banek, ukoll għaliex ħafna minnhom ikunu ditti barranin li jiddependu fuq krediti mill-parent companies.  Meta jkollok ditti barranin ikollhom ħafna inter-company loans u ma jkunux jiddependu ħafna fuq il-banek lokali.   

  THE CHAIRMAN:  L-Onor. Tonio Fenech.

  ONOR. TONIO FENECH (Segretarju Parlamentari):  Kien hemm kumment fejn intqal li l-kultura tat-tifdil qed tonqos.  Illum nafu li l-banek qed jimbuttaw iktar lill-klijenti tagħhom biex imorru għal tip ta' tifdil differenti bħas-saving plans, il-pension funds u dawn it-tip ta' affarijiet.  Il-bank ċentrali, mid-data li jirċievi, ikollu assessment ta' kemm hu dak, jew meta qed jitkellem fuq in-nuqqas ta' tifdil qiegħed ikun ibbażat limitatament fuq x'qed jiġi depożitat fil-banek?

  THE CHAIRMAN:  Is-Sur Bonello.

  IS-SUR MICHAEL C. BONELLO:  Le, meta nitkellmu fuq savings aħna qed nitkellmu fuq savings skond id-definizzjoni tan-national accounts, li  huwa t-tifdil nazzjonali, dak li jibqa' mill-income wara li tkun infaqt li kellek tonfoq.  Li jinteressana ħafna lilna huwa l-household savings ratio.  Fil-passat hawn Malta kellna tradizzjoni qawwija fejn din ir-ratio kienet tkun madwar 20% u iktar filwaqt li llum il-ġurnata, mill-aħħar figuri li rajt jien jidher li qiegħda viċin iż-zero.  Dan għaliex illum, kif għedna, għandek infieq qawwi li sa ċertu punt jirrifletti wkoll - u dan m'huwiex fenomenu ta' Malta - il-fatt li llum għandek ġenerazzjonijiet li qed jimmaturaw li kibru f'atmosfera fejn l-Istat tant jipprovdi servizzi b’xejn, mill-eta` ta' tliet snin l-iskola b'xejn sakemm tirtira, li allura l-inċentiv kif nafuh aħna u missierijietna biex wieħed ifaddal u jaħseb għall-futur tiegħu, m'għadux hemm.

  ONOR. TONIO FENECH:    Jiġifieri meta xi ħadd jitfa' flusu ġo fund jew insurance policy, il-bank jaqraha bħala infieq jew tfaddil?  Qed tinqabad mill-istatistika tal-bank?

  IS-SUR MICHAEL C. BONELLO:  Dażgur, aħna ma nħarsux biss lejn id-depożiti tal-banek; illum qed nirċievu ħafna iktar statistika fuq forom differenti ta' tifdil.  Meta jiena qed ngħid li t-tifdil naqas, qed ngħid dan f'sens assolut.  Huwa fatt li bħala pajjiż, minn dak li ndaħħlu kull sena, fejn qabel konna nfaddlu tant, illum qed infaddlu ħafna inqas.  Issa llum, kif qed jgħid l-Onor. Fenech, il-forom tat-tifdil inbiddlu ħafna.  Fejn qabel, fl-aħħar tax-xahar kont tinżel il-government savings bank u tqegħedhom ġo savings deposit jew tiftaħ kont għal sena, illum għandek possibbiltajiet oħra, tista’ tixtri units, funds, pension retirement funds u oħrajn li kollha huma forom ta' savings.  Pero` jibqa’ l-fatt li meta tara kif jinbena n-national accounts – u għalhekk jien tajt id-definizzjoni ta’ national accounts -  u tara l-income kollu tal-pajjiż wara li jsir l-infieq kollu u tnaqqas xi elementi oħra, tara li dak li jibqa' m'għadux kbir relattivament mal-prodott gross domestiku daqskemm kien fi żmien l-antik.  

Din hija tendenza li ilha ġejja bil-mod u ma teżistix f’Malta biss, pero` again fl-investiment tal-pajjiż huwa importanti li jkun hemm flow ta' savings għax is-suq tal-kapitali - ħalliha li hawn Malta għandna suq żgħir ħafna ta' kapital u ilha ma toħroġ xi obbligazzjoni privata - minn hemm irid iżid il-fondi, jiġbed il-flus minn dawn il-forom ta' tifdil u jittrasformahom f'investiment iktar fit-tul.  Dan huwa l-mekkaniżmu tas-suq tal-kapital.  

  ONOR. TONIO FENECH:  Imma meta l-money in circulation  u l-money and deposits with banks, jiżdied minn sena għal sena, xi jifisser dan ma' dan li qed nargumentaw?  Għax inti tkellimt fuq in-national accounts pero` imbagħad inti għandek id-depożiti li jsiru ġol-banek li jidhru li qed jiżdiedu.  Kif torbot dan ma' l-argument sħiħ?  Jiġifieri l-istatistika qed tkun konfliġġenti?  Qed nissellfu biex niddepożitaw?

  IS-SUR MICHAEL C. BONELLO:  Jiena m'għedtx li mhux qed jiżdied it-tifdil imma li l-proporzjon relattivament mal-prodott gross domestiku huwa iċken milli kien ikun.  Naturalment għadu jsir it-tifdil għax il-prodott gross domestiku tagħna kiber, jiġifieri in nominal terms għandek ammont kull sena, kif qed tgħid inti.  Jekk tħarsu lejn it-tabelli fil-pubblikazzjonijiet tagħna u taraw tarf ta' sena ma' tarf ta' sena oħra tindunaw li d-depożiti mal-banek kibru sostanzjalment.  Pero` dan trid tarah fil-kuntest tal-prodott gross domestiku ta' Lm1.8 biljun li m'huwiex ammont żgħir.  

  THE CHAIRMAN: Jiġifieri qed tikkalkulah in percentage terms.  

  ONOR. TONIO FENECH:  Allura mhux naqas it-tifdil imma naqas as a percentage to the GDP imma fil-fatt in gross terms żdied.  Qed ngħid dan għax hemm min fehem li naqas it-tifdil.
  IS-SUR MICHAEL C. BONELLO:   Dażgur, Allaħares le!

  THE CHAIRMAN:  Effettivament li qegħdin ngħidu hu li l-household savings niżlu meta kkomparati mal-GDP.  X'rabta jkun hemm mal-household income rate of inflation u dan it-tnaqqis fit-tifdil?  Hemm xi link bejniethom?  

  IS-SUR MICHAEL C. BONELLO:  It-tifdil huwa funzjoni ta' ħafna affarijiet, huwa funzjoni tal-livell ta' l-income u wkoll tal-livell ta' l-inflazzjoni, pero` huwa anke mbagħad kwestjoni ta' abbitudni u kultura.  Fil-fatt dwar dan jeżistu studji – hawn Malta ma jidhirlix li saru imma barra minn Malta saru - li jindikaw li dan huwa fenomenu li effettivament qiegħed jolqot ħafna aspetti ta' l-ekonomija u qiegħed jikkrea ċerti żbilanċi u li allura l-problema tal-funding tal-pensjonijiet f'ħafna pajjiżi huwa wkoll marbut sa ċertu punt ma' dan il-fenomenu.

  THE CHAIRMAN:  Sur Bonello, ħalli niġu għal punt ieħor minn fuq il-handout li tajtna fl-aħħar laqgħa.  F’paġna 13 tal-handout hemm li r-riżervi barranin illum huma Lm933 miljun u l-ġimgħa l-oħra inti għamilt kumment interessanti, fis-sens li r-riżervi barranin, once li nidħlu fil-euro system xorta jridu jibqgħu hemmhekk taħt forma jew oħra, jiġifieri m’humiex se jmorru għand il-gvern biex ikun jista' jiddisponi minnhom.    Meta wieħed iħares lejn l-accounts tal-Bank Ċentrali jara li l-profitti, over a period of four or five years, niżlu b’Lm10 miljuni.  Huwa veru li r-rwol tal-bank ċentrali m'huwiex il-profitt li jagħmel mir-riżervi, pero`naturalment il-gvern jinteressah li jkun hemm profitti akbar – kif qaltli persuna mit-teżor - biex ikollu x’jieħu.  Tista’ tgħidilna x'kienet ir-raġuni li l-profitti over these last four years niżlu bi kważi 50%?

  IS-SUR MICHAEL C. BONELLO:  Ħalli nibda bl-ewwel punt li semmejt, Mr Chairman.  Meta l-euro tkun il-munita tagħna naturalment ir-riżervi ma jibqgħux foreign currency kif niddefinuhom illum pero` xorta jibqgħu fil-balance sheet tal-bank bħala kontro-parti tal-liabilities li jkollna aħna għall-currency in circulation u anke għad-depożiti li jista' jkollhom il-banek magħna.  Jiġifieri hija d-definition li tinbidel.  Fil-fatt il-balance sheet tal-bank imbagħad tinqasam fi tnejn għax ikollok il-parti ta' fuq, li kif spjegajna dakinhar hija l-kapital u r-riżervi tal-bank u fuq in-naħa l-oħra jkollok il-currency liabilities u d-depożiti.  Jiġifieri l-balance sheet tal-bank tibqa' tibbilanċja u mhux se jkun hemm xi tibdil immedjatament kbir fiha. 

  THE CHAIRMAN:  Imma l-fatt li l-pajjiż ikun qed jarrekkixxi lilu nnifsu tramite iktar export ta' servizzi u prodotti milli import, jibqa' importanti anke wara li aħna naddottaw il-munita euro?  

  IS-SUR MICHAEL C. BONELLO:  Jekk kif naħsbu aħna d-depożiti li jkollhom il-banek magħna jonqsu u n-nies ma jħossux il-bżonn jew inkella jkollhom iktar opportunitajiet li l-portafoll tal-flus tagħhom jinvestuh f'affarijiet oħra u iktar ikollhom liberta`, anke t-tendenza li jżommu l-currency tonqos u allura nistennew li l-balance sheet tagħna tiċkien miż-żewġ naħat ukoll biex niġu fuq livelli iktar normali.  Pero` naturalment aħna jibqagħlna l-assi li naqilgħu l-flus fuqhom, biex inkunu nistgħu anke nħallsu l-ispejjeż tal-bank.  Niġu issa għall-profitti tal-bank.  

Effettivament il-profitti tal-bank, kif għedt inti, mill-2001 ‘il hawn kienu Lm25.7 miljun u s-sena l-oħra niżlu għal Lm10 miljuni. Fil-fatt kienu ħafna r-raġunijiet li wasslu biex il-profitti tal-bank jonqsu.  L-ewwelnett tajjeb ngħidu li r-rati ta' l-imgħax internazzjonalment niżlu ħafna.  Biex nagħtikom idea, il-portfolio return tal-bank, mill-2001 sa l-2005 tista’ tgħid niżel bin-nofs, minn 5.4% għal 2.78%. u allura naturalment meta tinvesti taqla' inqas.  Pero` barra dan kien hemm ukoll fatturi oħra.

Element importanti li tajjeb li nżommuh quddiem għajnejna hu li l-bank kien daħal fis-seklu l-ġdid b'numru ta' investimenti li kienu saru fil-bidu tas-snin disgħin - biċċiet minnhom anke qabel - li kienu jrendu 7% jew 8% u iktar.  Dawn bil-mod il-mod bdew jimmaturaw u meta mmaturaw is-sitwazzjoni fis-swieq kienet li r-rati ta' l-imgħax in the meantime kienu niżlu minn dawk il-livelli estronomiċi u issa, kif nafu, fil-bidu ta' dan is-seklu ħin minnhom fuq id-dollaru kellna rata ta' 1%.  Dak kien fattur li laqatna wkoll għax ladarba jimmaturawlek trid terġa' tinvesti b'li ssib fis-suq.  

Element ieħor importanti hu li banek ċentrali ma jinvestux kif ġib u laħaq biex jieħdu r-return għoli.  Kien hawn investituri Maltin li marru għal kupun għoli ta' 12% jew 14% pero` kellhom ibatu l-konsegwenzi.  Ir-responsabbilta` primarja ta’ bank ċentrali, fil-kuntest tal-politika monetarja, hija l-likwidita`.  Jekk aħna se nkunu kredibbli u r-rata tal-kambju tagħna hija dik, irridu naraw li jekk għada filgħodu jiġi bank u jgħidilna li sa nofs siegħa oħra jrid Lm10 miljuni fil-kont, inkunu nistgħu nittrasferixxulu dak l-ammont ta’ flus fil-pront.  Issa jekk il-bank ma jkollux flus likwidi ma jkunx jista’ jagħmel dan u allura l-kriterju primarju tagħna huwa l-likwidita`.  It-tieni kriterju huwa s-sigurta`.  Aħna għandna kriterji stretti ħafna ta' fejn nistgħu ninvestu u l-kumitat għall-investimenti tagħna li jiltaqa' kull xahar speċifikament għandu x-xogħol li jagħti l-pariri fuq kif għandu jinvesti flusu l-bank.  Huwa biss it-tielet kriterju li huwa l-profitt.  

In the meantime kellna wkoll il-fattur li l-bank f'dawn l-aħħar snin kellu żieda fl-ispejjeż finanzjarji.  U x'inhuma dawn l-ispejjeż finanzjarji?  Dawn huma l-interessi li nħallsu lill-banek tal-likwidita` li jkollhom żejda u li jpoġġu magħna.  Fl-2003, per eżempju, dawn laħqu l-Lm10.7 miljuni u r-rata ta' l-imgħax hija viċin ħafna s-central intervention rate tal-bank.  

Dawn kollha huma fatturi li wassluna biex ikollna profitti aktar baxxi u indikazzjoni ta' kemm irnexxielna nilqgħu għal dawn il-fatturi kollha taraha meta tħares lejn l-income tal-bank li relattivament ma naqasx daqshekk.  L-ewwelnett kien hemm żmien fejn l-average holdings tar-riżervi - għax inti taqla' fuq kemm ikollok – telgħu,  pero` mill-2003 'l hawn dawn niżlu.  Filwaqt li l-average holdings fl-2004 kienu Lm873 miljun, is-sena l-oħra kienu Lm816 miljun.  Is-sena l-oħra kellna - on average matul is-sena - Lm56 miljun inqas x'ninvestu pero` madanakollu l-income tal-bank naqas b'inqas minn Lm1 miljun.  Fil-fatt minn Lm27.7 miljun niżel għal Lm26.4 miljun, anzi bil-mod kif qed nimmaniġġjaw ir-riżervi llum irnexxielna nilqgħu xi ftit għal din it-tendenza.  Jekk wieħed iħares lejn l-ispejjeż l-oħra tal-bank naraw li dawn ma żdiedux ħafna, jiġifieri ċ-ċaqlieq il-kbir kien fil-financial expenditure fejn minn kważi Lm8 miljuni interessi lill-banek - mhux lill-banek biss għax il-gvern ukoll ikollu l-flus magħna u nħallsuh ukoll - ….  Kien hemm żmien meta dan ma kienx jiġri, anzi konna aħna li nisilfu lill-banek u minflok konna nagħmlu l-flus.  Mela dawn huma fatturi li jispjegaw għalfejn il-profitti tal-bank naqsu.

Irrid ngħid ukoll li l-mod kif aħna ninvestu ttestjajnih u ma qgħadniex biss fuq dak li naħsbu aħna.  Xi ftit tas-snin ilu aħna stedinna lil xi nies mill-World Bank - peress li dan għandu balance sheet kbira ħafna ta' biljuni ta' dollari u allura għandu interess li jħaddem flusu tajjeb, għandu expertise qawwija ħafna fl-immaniġġjar tar-riżervi – biex jiġu hawnhekk ħalli naraw jekk nistgħux nagħtuhom parti mir-riżervi tagħna biex iħaddmuhom huma biex naraw jekk joħorġux b'riżultat aħjar.  Meta dawn raw il-performance tagħna qalulna li aħna qed nottimizzaw kemm jista' jkun ir-returns tagħna u lħaqna l-performance tal-mudell tagħhom u mhux vale la pena li nħallsuhom il-flus biex iħaddmulna parti mir-riżervi.  Jiġifieri hemmhekk aħna serraħna ftit moħħna li l-mod li konna qed noperaw bih aħna kien tajjeb, dejjem meta żżomm f'moħħok dawn il-kriterji li semmejt għax naturalment bank ċentrali ma jistax jirraġuna bħal individwu.  Essenzjalment dawk huma l-fatturi prinċipali; il-livell ta' riżervi li jkollok x'tinvesti, ir-rata ta' l-imgħax u l-ispejjeż li jkollok.  Sfortunatament it-tliet fatturi, speċjalment ta’ l-aħħar, daru kontra tagħna u r-riżultat kien li l-profitti niżlu għal Lm10 miljun.  

Kif wieħed jista’ jara m'huwiex faċli li tiġbed konklużjonijiet u qed ngħid dan għaliex dan l-aħħar fuq xi programm tar-radju smajt lil xi ħadd jistaqsi kif fuq Lm900 miljun qlajna biss Lm10 miljuni, li allura jiġi bil-1%.  Dan m'huwiex il-każ għax il-portfolio return kien Lm2.78%, jiġifieri għar-rati ta' l-imgħax li hemm fis-suq, prinċipalment tal-euro - għax irridu ngħidu li aħna qegħdin prinċipalment fil-euro - ma kenitx performance ħażina.

  THE CHAIRMAN:  Once li nadottaw il-euro l-investment policy tal-bank se jeffettwa? Malta xorta jibqa' jkollha bżonn ammont sostanzjali ta' dollari, speċjalment minħabba l-fuel.  Il-fatt li għamilna l-conversion kollha into euros se jeffettwa l-fatt li l-bank allura jkollu jixtri ammont ta' dollari biex inkunu nistgħu naħsbu anke għal dan l-aspett tal-fuel?  Dan apparti bżonnijiet oħra bħal xiri ta’ l-isterlina minħabba t-turist Ingliż eċċ.

  IS-SUR MICHAEL C. BONELLO:  Aħna żammejna element ta' dollaru u sterlina biex ikollna likwidita` fi bżonn - għalkemm dawn tista' tixtrihom fis-suq at spot rates any day, any time -  u anke biex ikollna l-flessibbilta`  li noperaw f'muniti oħra u jkollna anke l-expertise.  Wara li nissieħbu fil-euro aħna jkollna parti minn dak li nikkontribwixxu lis-sistema li nħaddmuha aħna f'isimhom u aħna għamilna l-option tad-dollaru għaliex għandna expertise tajba fid-dollari - għandna 10% tar-riżervi tagħna in dollars għalkemm hedged - u ridna nżommu din l-expertise tad-dealers tagħna li qegħdin joperaw kuljum fis-suq, jixtru u jbigħu u allura meta jasal il-mument ikunu jafu jimxu.  Għax imbagħad ikun hemm bħal kompetizzjoni bejn id-dealing rooms tal-banek ċentrali kollha ta' l-Ewropa; kull xahar ikun hemm speċi ta' klassifika where they have to match a benchmark.

  THE CHAIRMAN:   Tista’ forsi telabora ftit dwar dak li għedt li filwaqt li żammejt 10% tar-riżervi f’dollari, dawn qegħdin hedged.
  IS-SUR MICHAEL C. BONELLO:  Il-kunċett huwa li malli tkun 100% linked mal-euro ikollok exposure u aħna ridna li nkunu koperti.  Naturalment hemm differenzjali tar-rata ta' l-imgħax, li hija spjegata fin-noti ta' l-accounts tagħna, li  switilna madwar Lm3 miljun u li ġiet interpretata li tlifna Lm3 miljun.  Fil-fatt dawn ma tlifnihomx għax imbagħad aħna fuq id-dollaru u fuq l-isterlina qed naqilgħu ħafna iktar milli qed naqilgħu fuq il-euro.  Jiġifieri dawk tpaċihom xorta, pero` żammejna dik il-flessibbilta` li hija tendenza fil-banek ċentrali kollha li jkollhom portafoll daqsxejn diversifikat ukoll, anke dawk li qegħdin fil-euro area.  

  THE CHAIRMAN:  Jiġifieri wara l-1 ta’ Jannar 2008, il-portafoll diversifikat bejn wieħed u ieħor se jibqa' bħala għodda li l-bank ikun qiegħed iħaddem.  Dik hija deċiżjoni li għamilha l-Bank Ċentrali u ma jinfluwenzah bl-ebda mod l-ECB.  Pero` l-ECB naturalment għandu l-guidelines tiegħu fuq kif isiru l-investimenti u hemm benchmarks li inti tipprova tilħaq u tista' ittejjibhom u tmur aħjar mill-benchmark.

  THE CHAIRMAN:  L-ECB jiddeterminalek kif iżżomm il-basket jew le?

  IS-SUR MICHAEL C. BONELLO:  Eventwalment aħna dollari nkunu qed nimmaniġġjaw għax dik kienet l-għażla tagħna, pero` dwar dan forsi jista’ jgħid kelmtejn is-Sur Saliba.

  IS-SUR RENE SALIBA (Director Financial Markets Division, Central Bank):  Bażikament kull bank ċentrali tal-pajjiżi li adottaw il-euro ried jagħti parti żgħira mir-riżervi tiegħu lill-ECB liema ammont sar il-kapital ta' l-ECB. Fil-każ ta' Malta l-ammont li jrid jgħaddi lill-ECB huwa stmat li jkun Euro 800 miljun ...

  ONOR. TONIO FENECH:  Ippermettili ftit, Sur Saliba ħalli niċċaraw ftit dan għaliex ovvjament hawnhekk mhux kulħadd huwa tekniku.  Dan se jkun ix-share capital tal-Bank Ċentrali Malti fl-ECB, għax kif għedt qisna tajnihom Euro 800 miljun.

  IS-SUR RENE SALIBA:  Fil-fatt f'dan il-każ it-Euro 800 miljun se jkun rounded up biex l-ammont li Malta tkun tista' timmaniġġja ma jkunx żgħir wisq għax inkella ma jkunx jista’ jġib rati tajbin daqs ta’ bank ċentrali ikbar li għandu ħafna iktar u jista' jinnegozja rati aħjar.  Jiġifieri fil-każ ta' Malta l-ammont skond il-capital key huwa inqas imma se jagħmlu rounding up tiegħu għal Euro 800 miljun.  Din is-somma tiġi nvestita għan-nom ta' l-ECB skond il-parametri li jissettjaw huma.  Din jagħmilha kull bank ċentrali mbagħad il-banek jiddiskutu bejniethom biex anke jikkomparaw u fil-fatt kull xahar joħorġu ranking ta' who performed best u min kien l-agħar.  Il-kumplament tar-riżervi jibqgħu tal-bank ċentrali u jinvestihom skond id-diskrezzjoni tiegħu.   

Mill-kuntatti li għandna ma’ central banks oħrajn nafu li ebda wieħed minnhom li addotta l-euro ma żamm l-assi tiegħu kollha fil-euro.  U kien forsi minħabba f'hekk li ddeċidejna li minkejja li we peg mal-euro xorta iddiversifikajna u bqajna bl-istess proporzjonijiet li kellna qabel, jiġifieri 20% sterlina u 10% dollaru.  Dan għamilnih anke biex il-kuntatt mas-suq jibqa' sostnut u anke biex niffondjaw il-bżonnijiet li jkollu s-suq għal dollari u sterlina.

Once li jiġi addottat il-euro, ir-rwol tal-bank ċentrali fil-foreign exchange market lokali jinbidel ħafna għaliex imbagħad il-banek ma jkollhomx għalfejn jiġu għand il-bank ċentrali biex jixtru l-munita barranija għax ikollhom il-euro u jmorru fis-suq internazzjonali u jużaw ir-riżorsi tagħhom.  B’hekk ir-rwol tal-bank ċentrali ma jibqax li jintervjeni fis-suq u jipprovdi likwidita` jew foreign currency u allura l-iskop tar-riżervi jinbidel.  Jiġifieri fejn illum l-enfasi qiegħda fuq il-likwidita`, biex iżomm l-istabbilita` u biex jara li m'hemm l-ebda pressjoni fuq ir-rata, f'dak ix-scenario l-importanza fuq il-likwidita` tonqos u tiżdied ħafna iktar l-importanza tal-portafoll strateġiku.  Minn hemmhekk il-bank ċentrali jkun jista' anke jinvesti aktar fit-tul u l-probabbilta` hija li jibda jaqla' rata aħjar fuq il-portafoll tiegħu għax ma jkollux għalfejn iżomm il-bulk hu.

  THE CHAIRMAN:  Jiġifieri bażikament li qed tgħid huwa li effettivament wara l-1 ta' Jannar 2008 l-element ta' kemm ikabbar il-yield fuq dak l-investiment jassumi importanza aktar għall-Bank Ċentrali.

  IS-SUR RENE SALIBA:  Żgur li permezz ta’ hekk se jkun aktar f'liberta` li jinvesti aktar fit-tul.  Filwaqt li llum il-portafoll tiegħu jżommu b'mod li dejjem għandu ammont li qed jimmatura kuljum b'mod li żgur ikollu l-likwidita` bżonnjuża - aktar min-nofs il-portafoll jimmatura within one or two years, definitely not beyond two years - taħt dak ix-scenario ma jkollokx bżonn ta' likwidita` għall-bżonnijiet ta' kuljum ta' l-ekonomija u allura tista' tmur ħafna iktar fit-tul dejjem within the limits tar-risk management parameters li jkollok.

  THE CHAIRMAN:  L-aħħar punt li xtaqt nistaqsi huwa dwar dak li hemm f'paġna 6 rigward il-monetary policy process.  Il-Bank Ċentrali jagħmel hu l-analisi ekonomika jew inkella jirċievi l-informazzjoni mill-Uffiċċju Nazzjonali ta' l-Istatistika?  Meta l-bank ikun qed jieħu l-figuri finanzjarji għal dak li għandu x’jaqsam mal-gvern ikun qed jaħdem fuq bażi cash jew fuq bażi ta' accruals?  Qed nagħmel din il-mistoqsija għax f'laqgħa li darba kellna ma' l-ECB fi Frankfurt, kienu qalulna li l-figuri kienu maħdumin fuq bażi ta' accuals.  Issa as far as I am aware il-finanzi tal-gvern ikunu fuq cash basis.  Allura kif wieħed jasal minn cash għal accual?  U jekk is-sistema ma tkunx qed taħdem on an accrual basis, il-conversion jew l-estimi tal-conversion kif tista' ssir?

  IS-SUR MICHAEL C. BONELLO:  Għal dak li għandu x'jaqsam ma' l-analisi ekonomika rridu niftakru li f'kull pajjiż għandek istitut ta' l-istatistika li jaqdi l-funzjoni għall-pajjiż kollu billi jiġbor statistika varja.  Illum il-ġurnata, bħala membri tal-Eurostat, għandna parametri ċari ħafna, hemm standards internazzjonali, ESA 95 u f’pajjiżna kellna proċess kbir ta' aġġustament għaliex kellna ħafna statistika b'ħafna gaps li ma kenitx miġbura skond dawn l-istandards u sar sforz kbir ħafna f'dawn l-aħħar snin biex l-Uffiċċju ta' l-Istatistika Nazzjonali jipprova jonora dawn l-obbligi internazzjonali tiegħu.  Mela allura għandek uffiċċju li għandu r-riżorsi biex jaqdi din il-funzjoni, u naturalment l-istituzzjonijiet l-oħra tal-pajjiż m'humiex se jidduplikaw dan ix-xogħol biex jiġbru l-istess affarijiet li jiġbor hu.  Pero` hemm imbagħad areas fejn hemm diviżjoni anke tax-xogħol u allura ħafna informazzjoni nirċevuha mingħand l-Uffiċċju Nazzjonali ta' l-Istatistika li allura tkun verifikata mill-Eurostat.  Għalhekk aħna llum moħħna mistrieħ li l-istatistika qed tinġabar skond kif għandha tinġabar u hija korretta kemm jista' jkun għax irridu ngħidu li l-istatistika hija importanti pero` hi dik li hi, jiġifieri huwa barra mill-kontroll tiegħek jekk min jirrispondik ma jirrispondikx sew.  Pero` illum il-kwalita` tjiebet ħafna u aħna niddependu ħafna fuq statistika li tiġi mill-NSO.

Għandna mbagħad areas oħra fejn naħdmu magħhom aħna, fejn għandna d-diviżjoni tar-responsabbiltajiet.  Per eżempju, fil-każ tal-balance of payments  aħna niġbru ħafna informazzjoni indirettament anke permezz tal-banek - sekolarment kienet sistema li żviluppajna aħna mal-banek li ġiet raffinata iktar imma baqgħet tintuża - imbagħad għandek ukoll numru ta' indikaturi li nġibuhom aħna biss.  Mela meta ssir l-analisi kollha għandek taħlita ta' informazzjoni li ġejja mill-NSO u anke mingħandna stess.

Dwar il-kwestjoni tal-government finance statistics aħna naturalment nieħdu l-figuri li jiġu miġburin mill-gvern kif irrapportati lill-NSO u li jiġu rrapportati anke barra.  Hemmhekk  għaddej proċess ta' aġġustament; hemm parti li huma fuq bażi ta' cash u oħrajn li qegħdin fuq bażi ta' accruals.  Illum il-ġurnata aħna rridu nużaw dawk il-figuri u naturalment dejjem inżommu f'moħħna x'inhuma f'kull każ pero` ma nagħmlux aġġustamenti; ma tistax tbiddel figuri, trid tinterpretahom għal dak li huma.  Aħna nieħdu l-infieq u d-dħul tal-gvern fuq il-bażi li tiġi, pero` nafu li mbagħad isir aġġustament u rikonċiljazzjoni anke fil-kuntest tar-rapportaġġ li jsir mill-NSO lill-Eurostat.  Jiġifieri mbagħad isiru ċerti aġġustamenti fuq dak il-livell, pero` aħna ma nbiddlux figuri.  

  THE CHAIRMAN:  L-aħħar statistika ppubblikata dwar il-financial situation  kienet on an accual basis.

  ONOR. TONIO FENECH:  Mr Chairman, ħalli niċċara ftit punt għax huwa importanti li wieħed jifhem.  L-ewwelnett irridu niddistingwu bejn accrual accounting system u accruals.  Accruals huwa l-prinċipju li l-figuri tirranġahom biex jiġu accrued filwaqt li accrual accounting system u cash accounting system huma s-sistemi.  Is-sistema tal-gvern tad-Departmental Accounting System (DAS) taħdem on a cash basis, jiġifieri ma ddaħħalx creditors fiha, pero` fl-aħħar tas-sena meta niġu biex nirrapportaw l-ESA 95 u nirrapportaw lill-Unjoni Ewropea, aħna rridu ndaħħlu l-accruals, jiġifieri jrid isir assessment dipartiment dipartiment dwar x'inhuma l-commitments li daħlu fihom u li beda l-proċess tagħhom u allura jridu jidħlu daqslikieku kienu nfieq.  Naturalment isiru l-aġġustamenti bħal tneħħi l-affarijiet li saru l-pagamenti fuqhom pero` ma kenux relatati għal dik is-sena imma setgħu kienu pre-payments għal quddiem għax dawk m'humiex spejjeż u allura jidħlu fis-sena ta' wara.  

  THE CHAIRMAN:  Inkluż it-treasury clearance fund?
  ONOR. TONIO FENECH:  Kollox irid jiġi nkluż.  Fil-fatt jekk wieħed jinnota, din is-sena fil-budget ħabbarna li għalaqna b’deficit ta’ Lm75 miljun.  Dak hu d-deficit fil-konsolidat u sakemm ġejna biex nirrapportaw skond l-ESA 95 li rrapportajna riċentement ħafna, id-deficit fil-fatt għalaqnih bi Lm63 miljun, jiġifieri inqas minn dak li kien forecasted b'madwar Lm12 miljun.  Dan ġara għax daħlu l-accuals, u l-accuals f'dan il-każ kien ifisser li l-gvern fi-fatt verament nefaq inqas minn dak li  kien stmat li kellu jonfoq.  Jiġifieri l-proċess ta' l-accruals isir, pero` mhux kull xahar, jiġifieri aħna ma nemendawx kull xahar imma fl-aħħar tas-sena ssir l-istima kollha.

Jiġifieri s-sistema elettronika m'hijiex an accual accounting system imma ma jfissirx li l-gvern ma jaħdimx b'accruals.  Huwa mportanti li nagħmlu din id-distinzjoni.  L-accounting policy tal-gvern kif irid jirrapporta lill-EU hija accrual accounting, ma jistax jadottaha mod ieħor.

  ONOR. HELENA DALLI:  Minn meta beda dan il-proċess?

  ONOR. TONIO FENECH:  Din ilha tiġi mplimentata b'mod progressiv, jiġifieri kien hemm dipartiment dipartiment li qed jidħol fiha u jidhirli li din is-sena prattikament kulħadd huwa on an accrual system.  (Interruzzjonijiet)  Imma inti qed tirriferi għal seba' snin ilu.  Is-sistema bdiet tiġi mplimentata meta bdejna naddottaw il-prinċipju ta' l-ESA 95, jiġifieri fis-sena 2000.

  IS-SUR DAVID PULLICINO (Deputat Gvernatur tal-Bank Ċentrali):  Dan kollu jiġi diskuss bejn kumitat li għamlu l-Finanzi stess u hemmhekk is-Central Bank jagħti kontribut permezz ta’ rappreżentant tagħna li jaħdem fl-istatistika u meta dawn ikunu qed jagħmlu l-eżerċizzju importanti ta' l-excessive deficit procedure darbtejn fis-sena, jiltaqgħu u huma stess jaraw biex ikunu ċerti l-affarijiet kif ikunu qegħdin idaħħluhom u jkun hemm l-opinjonijiet ta' kulħadd.

  ONOR. TONIO FENECH:  U wara, tajjeb ngħid, isir assessment ieħor mill-commission, imbagħad il-commission jibagħtu rappreżentanti tagħhom biex jaraw li dawk l-entries li huma on accruals kienu verament properly accrued. 

  THE CHAIRMAN:  Jiġifieri s-Central Bank jagħmel hu wkoll sa ċertu punt analisi ta' l-informazzjoni li jirċievi mill-NSO.  Dan il-punt huwa importanti għax matul is-sena li għaddiet, għal dak li daħal bħala economic growth għas-sena 2004 kellna xi tliet reviżjonijiet.  Inizjalment kien beda f'Marzu b'madwar 2.4 bħala growth imbagħad sa Settembru kien hemm revision downwards ta' negative growth.  Għalhekk jien qed nistaqsi jekk il-bank jagħmilx l-analisi tiegħu u jimxi fuq analisi li tista' tkun iktar korretta.  Allura r-revision downwards ma teffettwax id-deċiżjonijiet li tkun ħadt, fis-sens li tista’ tieħu xi deċiżjoni li forsi ma tkunx kif tixtieq?

  IS-SUR MICHAEL C. BONELLO:   Id-deċiżjonijiet teħodhom dakinhar fuq il-bażi ta' l-informazzjoni li jkollok, pero` irridu ngħidu wkoll li aħna ma noqogħdux biss fuq indikaturi tal-finanzi tal-gvern jew dawn l-affarijiet li qed insemmu, imma nħarsu lejn ħafna iktar affarijiet.  Kif għedna, aħna għandna indikaturi li huma tagħna.  Aħna nagħmlu surveys u nħarsu lejn il-prezzijiet fejn illum għandna index soffistikat mhux ħażin, per eżempju fuq il-prezzijiet tal-proprjeta` li nużawh regolarment u għandna ħafna sorsi oħra ta' informazzjoni li mbagħad inġibuhom flimkien u fl-aħħar mill-aħħar tipprova tagħtihom piż.  Ovvjament dan m'huwiex faċli u ħafna drabi ikollok indikazzjonijiet pjuttost kontrastanti.  Problema li rridu niffaċċjaw hija – mhux Malta biss imma anke pajjiżi barra minn Malta - l-ekonomija moħbija li ma tafx x'inhi tagħmel u kemm hi kbira u allura ħafna drabi jkollok evidenza konfliġġenti; dak li tara b'għajnejk u dak li jgħidulek in-numri mhux dejjem ikun jaqbel.  Jiġifieri m'hijiex ħaġa faċli li tagħmel dan l-assessment u ħafna drabi r-reviżjonijiet li jsiru - jiena m’iniex se nieħu l-post l-Uffiċċju Nazzjonali ta' l-Istatistika - jkunu ġejjin mill-fatt li in the meantime tkun għadha dieħla informazzjoni għax tittardja u ma rridux  ninsew li f'pajjiż żgħir jekk ikollok numru ta' respondents importanti li, jew jirrevedu l-figuri tagħhom jew ma jirrispondux jew jirrisponduk tard, tbiddillek ħafna l-istampa.  Dawn huma affarijiet li jiġru u r-reviżjonijiet issibhom kullimkien, pero` qed jiġri wkoll li bil-proċess ta' miljorament tal-proċeduri u anke tal-kwalita` ta' l-istatistika li għandu l-NSO, dan il-perijodu ta' reviżjonijiet pjuttost qawwijin kien kważi inevitabbli u wieħed jittama li għall-ġejjieni nidħlu f'sistema iktar normali fis-sens li jkollok inqas reviżjonijiet daqshekk importanti u forsi anke r-respondents jipparteċipaw iktar b'mod attiv.  Illum aħna qed niżviluppaw sistemi ta' rappurtaġġ elettroniku dirett mal-players il-kbar.  Dan nagħmluh fil-bilanċ tal-pagamenti u fil-fatt kienet sistema li żviluppajna bl-għajnuna tal-Bank Ċentrali ta' l-Olanda flimkien ma' l-NSO.  Jiġifieri bil-mod il-mod, bir-riżorsi li għandna qegħdin intejbu l-istatistika.

  ONOR. TONIO FENECH:  Forsi tajjeb li wieħed jiċċara wkoll li meta l-Uffiċċju Nazzjonali ta' l-Istatistika għamel ir-reviżjoni spjega li parti sostanzjali mir-reviżjoni kienet għar-raġunijiet metodoloġiċi, jiġifieri kien hemm commitment mill-Uffiċċju Nazzjonali ta' l-Istatistika mal-Eurostat dwar metodoloġija li kellha tinbidel u allura l-impatt ta' dik il-bidla fil-metodoloġija kellha tiġi riflessa fil-figuri.

  THE CHAIRMAN:  Allura qed nassumi li hija l-aħħar sistema li tiġi l-korretta għax jekk il-metodoloġija taqleb minn pożittiv għan-negattiv hija nkwetanti.

  ONOR. TONIO FENECH:  Is-Sur Alfred Camilleri żgur li jista' jispjega ħafna iktar minni dwar dan, pero` ir-realta` hi li l-bidla fil-metodoloġija ma tfissirx li tbiddel il-comparisons kollha, jiġifieri jkun hemm parti minnha li trid tiġi assorbita u allura tbiddel il-comparability.  

  THE CHAIRMAN:  Forsi s-Sur Camilleri jista' jagħti xi spjegazzjoni addizjonali biex nifhmu l-proċess kollu.

Is-Sur Alfred Camilleri ħa postu madwar il-Mejda.

  IS-SUR ALFRED CAMILLERI (Segretarju Permanenti fl-Uffiċċju tal-Prim Ministru):  L-ewwelnett irrid ngħid li d-direzzjoni tar-reviżjoni li ppubblikajna f’Marzu kienet reviżjoni metodoloġika.  Hemmhekk introduċejna l-kunċett tal-Financial Intermediation Service Indirectly Measured (FISIM) li huwa kunċett ftit kumpless u ma naħsibx li hawnhekk huwa l-lok li noqgħod nispjegah.  Li ġara kien li kien hemm lump amount li kienet qiegħda tiġi mpoġġija fil-ġenb sakemm intemmu n-negozjati ta' l-Unjoni Ewropea fuq il-budget Ewropew.  

Issa meta niġu għall-budget ta' l-Unjoni Ewropea naraw li hemm il-benchmark tal-75% tal-GDP li allura jistabbilixxi jekk pajjiż huwiex objective 1 jew le.  Sakemm stabbilixxew jekk il-pajjiżi, speċjalment dawk ġodda,  humiex objective 1 jew le, il-Eurostat iffriżaw it-tibdil metodoloġiku u allura spiċċajna b’mhux aktar minn wieħed jew tnejn mill-pajjiżi ta’ l-Unjoni Ewropea li adottaw kompletament is-sistema ta’ l-ESA 95.  Per eżempju, wieħed mill-iktar pajjiżi li għad baqgħalu ħafna x'jaddotta huwa l-Ġermanja.  Aħna wkoll għad baqgħalna ħafna x'naddottaw fis-sens li l-ammont ta' rapportaġġ li trid tibni fis-sistema tiegħek huwa kbir u ta' natura ftit kumplessa u allura ttieħdet id-deċiżjoni biex sakemm ikun hemm il-perijodu tan-negozjar, jistabbilixxu liema huma l-objective 1 u liema m'humiex biex sakemm ikun hemm in-negozjar fuq il-budget jiġi ffriżat it-tibdil metodoloġiku.  U din il-kwestjoni tal-FISIM ġiet imħollija fil-ġenb fil-pajjiżi kollha, jiġifieri l-pajjiżi kollha qalu li fejn tidħol il-FISIM l-ammont ma jidħolx fl-accounts u mbagħad jidħol wara li jingħalaq il-perijodu tal-budget.  Fil-fatt hekk sar u kien hemm commitment li din tiddaħħal ma' l-ewwel opportunita` għas-sena 2005 meta allura kien ingħalaq il-budget.  Biss li hemm interessanti kien li filwaqt li l-2004 kienet diġa` negattiva bi ftit, bil-FISIM mar negattiv ftit aktar.  

  THE CHAIRMAN: Oriġinarjament l-2004 kienet ikkonsidrata bħala pożittiva.

  IS-SUR ALFERD CAMILLERI: Le, kienet negattiva bi ftit.  Allura t-tendenza baqgħet essenzjalment fl-istess direzzjoni.  Biss wieħed irid japprezza wkoll li meta inti qed titkellem fuq GDP growth fil-kuntest ta' Malta wieħed irid joqgħod attent kif jagħmel il-paraguni.  Kultant wieħed mill-iżbalji li nagħmlu fl-istatistika – u din ma niddejjaqx nirrepetiha - huwa li nikkomparaw il-GDP growth tagħna ma' ta' pajjiżi relattivament akbar.  Jien naħseb li jkun żball enormi jekk inqabblu 2% jew 3% ta' Malta ma' ta' l-Amerika għaliex filwaqt li 1.5% fl-Amerika ifisser li għandek a booming economy, fil-każ ta' Malta jfisser li l-ekonomija tkun xi ftit kajmana.  Għalhekk irridu noqgħdu attenti li l-growth ekonomiku tagħna nqabbluh ma' ta' pajjiżi li jixxiebħu magħna.  

  THE CHAIRMAN:  Ma' liema pajjiżi Ewropej nistgħu nitqabblu?

  IS-SUR ALFRED CAMILLERI:  Mal-pajjiżi relattivament żgħar bħal, per eżempju, Ċipru għalkemm Ċipru għandu settur finanzjarju ftit akbar minn tagħna.  Nistgħu forsi nqabblu ma' l-Irlanda u s-Slovenja.  M’iniex qed  ngħid li jekk inqabblu mal-Ġermanja l-paragun ma jkunx ireġi imma wieħed irid jeħodhom b'ċerta kawtela.  Jiġifieri rridu nqabblu kemm jista' jkun l-istatistika ma' ta’ pajjiżi żgħar bħalna.

  THE CHAIRMAN:  Jekk m’iniex sejjer żball, pajjiżi bħas-Slovejna għandhom rati konsiderevolment għoljin.

  IS-SUR ALFRED CAMILLERI:   M’iniex qed ngħid li le, fil-fatt jekk tinnota meta pajjiż bħal tagħna jkollu growth rate ta' 5% jew 6% - u ġieli kellna daqshekk - ikollok attivita` ekonomika li tinħass ħafna iktar u kultant tkun ħafna iktar mifruxa milli forsi tinħass meta jkun hemm rata ta' tkabbir ftit inqas.  

  THE CHAIRMAN:  Hawn aktar domandi?  Ma jidhirx li hawn għalhekk nirringrazzjakom ta’ dawn iż-żewġ laqgħat li kienu nformattivi ħafna - nista' ngħid li kważi tħajjarna nagħmlu din il-laqgħa darbtejn għax kienet informattiva u tgħallimna ilkoll – u naġġorna l-Kumitat għal data u b’aġenda li jiġu komunikati iktar tard.  

Fit-8:22 p.m. il-Kumitat aġġorna.

